
 

Mungiak Abesbatzen Nazioarteko Topagunearen 22. edizioa ospatuko du 
azaroan 
 
 - Azaroaren 4an, larunbata, Akademski Pevski Zbor Maribor abesbatza herrian izango da 

Tolosako Nazioarteko Abesbatzen Lehiaketan parte hartu ondoren. 

- Azaroaren 11n eta 18an Donostiako Suhar Koruak eta Bilboko Bilbao Blue Velvet Gospel 

Singersek joko dute, hurrenez hurren, musika estilo desberdinekin, baina biak ere musika 

maila handikoak. 

- Azaroaren 24an, Santa Zezilia eguna dela eta (azaroaren 22an), herriko musika taldeek urtero 

eskaintzen duten kontzertua izango da: Alaiak Mungialdeko Soinulari Elkartea, Gure Ametsa 

Txistulari Taldea, JM Arregi Abesbatza eta Tantak Korala. 

 
Mungia, 2023ko urriaren 30ean. Musika korala izango da Mungiako protagonista nagusietako 

bat azaro osoan, J.M. Arregi Abesbatzak Mungiako Udalarekin batera antolatzen duen 

Abesbatzen Nazioarteko Topagunearen 22. edizioarekin. Kontzertuak azaroaren 4, 11, 18 eta 

24an izango dira, larunbatetan, 20:00etan, Andra Mari eta San Pedro elizan. 

Musika emanaldien zikloa azaroaren 4an hasiko da Esloveniako Akademski Pevski Zbor Maribor 

abesbatzarekin. Elkarte hau Mungiara iritsiko da Tolosako Nazioarteko Abesbatzen 54. 

Lehiaketan parte hartu ondoren. APZ Maribor 20 gizon eta 20 emakume gaztek osatzen dute, 

Tadeja Vulc-en zuzendaritzapean. Ia 50 urteko ibilbidea du, eta gaur egun ikasle, gazte eta 

amateur kulturaren adierazle nagusietako bat da bere jaioterrian, Mariborren. 

Hilaren 11n, Donostiako Suhar Koruaren txanda izango da. Abesbatza kantuan eskarmentu 

handia duten ahotsez osatutako taldea da, eta Esteban Urzelai Eizagirre zuzendariak, Espainiako 

Koru Nazionaleko egungo zuzendariordeak, bultzatu du. 2018an sortu zenetik, Alemaniako eta 

Austriako erromantizismoko konpositoreen obrak landu dituzte. Ordutik, koru musikako jaialdi 

askotan parte hartu dute. Aurten, Mariborreko (Eslovenia) Gallus Nazioarteko Abesbatza 

Lehiaketan bigarren saria lortu zuten, eta Iacobus Gallus-en lan baten interpretazio onenaren 

saria topaketa berean. 

Hurrengo hitzordua azaroaren 18an izango da, 11 urte baino gehiagoko ibilbidea duen Blue 

Velvet Gospel Singers talde bilbotarraren eskutik. Gaur egun Irene Aulestiak zuzentzen du, 

ahots-estilo ezberdinetan esperientzia handia duen gaztea, klasikoenetik hasi eta soul, swing eta 

R & B-eraino. 

 

 



 

Santa Zezilia kontzertua  

Azaroaren 24an, Santa Zezilia eguna dela eta (azaroaren 22an), herriko musika taldeek urtero 

eskaintzen duten kontzertua izango da: Alaiak Mungialdeko Soinulari Elkartea, Gure Ametsa 

Txistulari Taldea, JM Arregi Abesbatza eta Tantak Korala. 

Alaitz Erkoreka Mungiako alkateak azaldu duenez, "ezinbesteko hitzordua da eta abesbatzen 

topaketaren unerik hunkigarri eta parte-hartzaileenetako bat. Zalantzarik gabe, kultura 

mungiarrari hainbeste ekarpen egin dioten gure musikariak oroitzeko modurik onena da ". 

 

 


